
Ба Шӯрои диссертатсионии бО.КОА-001-и 
назди Донишгоҳи миллии Тоҷикистон 

(734025, ш. Душанбе, хиёбони Рӯдакӣ, 17)

ТАҚРИЗИ

муқарризи расмӣ ба диссертатсияи Исматуллои Сунъатулло 

дар мавзӯи «Таъсири омилҳои миллию этникӣ ба равандҳои 

сиёсии Шарқи анъанавӣ (таҷрибаи Афғонистон)» аз рӯйи 

ихтисоси 23.00.02 - Ниҳодҳо, равандҳо ва технологияҳои 
сиёсӣ

Мутобиқати диссертатсия ба ихтисосҳо ва самтҳои илми дахлдор. 
Таҳқиқоти диссертатсионии Исматуллои Сунъатулло дар мавзӯи 

«Таъсири омилҳои миллию этникӣ ба равандҳои сиёсии Шарқи анъанавӣ 

(таҷрибаи Афғонистон)» барои дарёфти дараҷаи илмии номзади илмҳои 

сиёсӣ бо шиносномаи ихтисоси 23.00.02 - Ниҳодҳо, равандҳо ва 

технологияҳои сиёсӣ, ки аз рӯйи он ба Шурои диссертатсионӣ мувофиқи 

фармоиши Комиссияи олии аттестатсионии назди Президенти Ҷумҳурии 

Тоҷикистон аз 1-уми ноябри соли 2021, таҳти №311/01 ҳуқуқи қабули 

диссертатсияҳо барои ҳимоя дода шудааст, мувофиқ мебошад. Ҳамзамон 

таҳқиқот ба талаботи Феҳристи ихтисосҳое, ки аз рӯйи онҳо дар 

Ҷумҳурии Тоҷикистон унвонҳои илмӣ дода мешаванд ва бо қарори 

Раёсати Комиссияи олии аттестатсионии назди Президенти Ҷумҳурии 

Тоҷикистон аз 30-юми ноябри соли 2017, таҳти №5/2 тасдиқ шудааст, 
мувофиқат мекунад.

Мубрамияти мавзӯи диссертатсия. Масъалаҳои инкишофи миллию 

этникӣ ҳамчун омили рушди ҷомеа, махсусан ҳолатҳои таъсиррасонии 

онҳо ба равандҳои сиёсии Афғонистони муосир яке аз проблемаҳои 

мубрами илмию таҳқиқотӣ буда, дар миллатшиносии сиёсӣ мақоми 

хосаро касб кардааст. Он ба ҷумлаи масъалаҳои мураккабтарини 



пажӯҳиши илмӣ дохил гардида, аҳамияти бузурги назариявӣ ва амалиро 

барои ҷомеаи гуногунчеҳрагии миллию этникӣ, пеш аз ҳама, барои 

Афғонистон барин кишвари бархӯрди бузурги манфиатҳои мардумию 

қавмӣ ташкил менамояд.

Таҳқиқи назария ва амалияи муносибатҳои миллию этникӣ ва дар 

заминаи он ташаккули баҳси пайдоиш ва таҳкими низоми давлатдорӣ 

барои Афғонистон, ки дар шароити бенизомии рушди сиёсӣ қарор дорад, 

аҳамияти муҳим дорад. Ҷустуҷӯи роҳу воситаҳои ҳалли одилонаи 

ҷанбаҳои гуногуни масъалаи миллию этникӣ дар Афғонистон яке аз 

муҳимтарин ҳадафҳои роҳбарияти давлат, ҳизбу ҳаракатҳои сиёсӣ, 

гурӯҳҳои этникӣ ва иҷтимоӣ ба шумор меравад. Дар натиҷаи моҷарои 

пуршиддат ва тӯлонӣ Афғонистон ҳолати бесарусомониро аз бар 

менамояд ва кӯшишҳо барои дарёфти воситаҳои ба мақсад расиданро 

дорад. Яке аз зуҳуроти муҳимтарини ин равандҳо набудани давлати 

самараноки марказӣ ва парокандагии этникӣ ба шумор мераванд, ки ба 

рушди Афғонистон таъсири ҷиддӣ мерасонанд. Вазъияти сиёсӣ буҳрони 

навро дар муносибатҳои паштунҳо ва ақаллиятҳои миллӣ ба вуҷуд овард. 

Чунин вазъият қудрати марказиро заиф карда, масъалаи тағйир додани 

сохтори ҳокимияти давлатӣ ва эҳтимолан, низоми давлатдориро ба 

вуҷуд овард. Аз ҷумла, диссертант Исматуллои Сунъатулло низ мекӯшад, 

ки ба ҳамин монанд вазифаҳоро амиқ дарк намуда, барои воқеият 

ёфтани онҳо амалҳоеро нишон диҳад.

Таҳқиқоти мазкур сатҳ ва дараҷаи зарурии навгонии натиҷаҳоро 

пайдо намуда, нуктаҳои ба ҳимоя пешниҳодшавандаро асоснок 

намудааст. Таваҷҷӯҳи махсусро низоми қавмии ҳаракатҳои сиёсии 

муосири Афғонистон ба худ ҷалб намудааст, ки моҳият ва хосиятҳои 

муҳимтарнини ҷомеаи қавмию қабилавӣ ва аслҳои дигари этникиро дар 

худ таҷассум менамоянд. Муаллиф тавонистааст, ки таҷрибаи ҷаҳонии 

демократияи федералиро мавриди тахдил ва хулосагириҳои воқеӣ қарор 

дода, масъалаи мазкурро вобаста ба шароити Афғонистони муосир 

омӯхта, имкониятҳои назариявӣ ва амалии онро мавриди баррасӣ қарор 

диҳад. Тарзу гузориши масъала аз он шаҳодат медиҳад, ки муаллиф дар 

ҷустуҷӯи роҳу воситаҳои таъмини суботи сиёсӣ дар шароити 

Афғонистон, андешаҳои зиёду мухталифро дар мавриди падидаи 

федерализм таҳлил ва ҷамъбаст намуда, ибрози назари хоса намудааст.

Муҳим он аст, ки муаллиф низоми мукаммали таъсирррасониҳои 

омилҳои миллию этникиро дар шароити имрӯзаи Афғонистон муқаррар 

намудааст ва ё кӯшиши ба миён гузоштани масъаларо намудааст.

Ҳамчунин мақом ва ҷойгоҳи воқеии қавму умумиятҳои мухталифи 

этникиро дар системаи сиёсии Афғонистон, дар раванди сиёсии он 

муайян намудааст. Кӯшидаааст, ки дар доираи баҳисобгирии 

манфиатҳои тамоми умумиятҳои иҷтимоӣ мавқеъҳоро муайян намояд.

Диссертант кӯшидааст, ки тавассути омӯзиш ва таҳқиқи масъалаи 

таъсиррасониҳои миллию этникӣ мақом ва ҷойгоҳи умумиятҳои 

иҷтимоии этникиро дар низоми муносибатҳои ҷомеаи афғонӣ муайян 

намояд. Масъалаҳои сиёсати мусолиҳаи миллӣ, мақоми сарқонун ва 

парламент дар таҳкими низоми давлатдорӣ, гуногунандешӣ ва ҳизбҳои 

сиёсӣ, вазъи миллӣ - этникии кишвар, ташаккули ҳизбу ҳаракатҳои чап 

ва рост, зудҳаракатии системаи сиёсии Афғонистон, равандҳои 

эҳтимолии рушди баъдии давлат, сохтори конститутсионӣ, роҳу 

воситаҳои таъмини вахдати миллӣ дар шароити давлати 

гуногунмиллатро таҳқиқ намудааст. Ҳолати рӯзмаррагии мавзуи 

таҳқиқотӣ низ дар ҳамин маврид бештар инъикос мегардад.

Ба масъалаҳои назариявию методологии омӯзиши мавзуъ рӯ оварда, 

диссертант, таҳлил ва хулосагириҳои амалии онро дар мадди назар 

гирифтааст. Чунин шеваи таҳқиқ ба муаллиф имкон додааст, ки 

тавассути муайян намудани масъалаҳои рушди давлатдории миллии 

Афғонистон, таносуби қавмии кишвар, нақши омилҳои миллӣ, динӣ ва 

қавмӣ дар раванди рушди давлати муосири Афғонистон сохтори 

федеративиро таҳлил намуда, ба фаҳми дурусти моҳияти он батадриҷ 

наздик шавад. Ҳолати натиҷагирии кори таҳқиқотӣ имконият медиҳад, 

ки хосиятҳои амалию воқеии он ба фаҳми дурусти масъала ворид 

гардида, падидаи воқеиро дар низоми мушаххаси муносибаҳо муайян 

намояд. Аз ин ҷост, ки кори диссертатсионии Исматуллои Сунъатулло 

аҳамияти калони назариявӣ ва амалиро касб намудааст.

Муаллиф тавонистааст, ки масъалаҳои асосии таҳқиқотро ба таври 

кофӣ ва зарурй дар муқаддимаи диссертатсия асоснок намояд. Асосҳои 

назариявӣ, илми-амалӣ, методологӣ, навгониҳои таҳқиқот ва масъалаҳои 

барои дифоъ пешниҳодшударо ба таври барҷаста нишон дода, ҳолати 

истифодаи воқеии онҳоро муқаррар намояд.

Исматуллои Сунъатулло дар раванди иншои рисола аз доираи васеи 

адабиёти илмию оммавӣ ва санадҳои гуногун истифода намуда, 

кӯшидааст, ки хулосаҳоро дар рафти таҳияи кори диссертатсионӣ дар 

мавриди тақвияти андешаҳо истифода намояд. Он ҳолатест, ки паҳлуҳои 

аҳамияти махсуси илмии рисоларо тақвият мебахшад. Диссертант кӯшиш 

намудааст, ки сатҳи омӯзиши мавзуъ ва таҳлили амиқ, ба гурӯҳҳо ҷудо 
намудани адабиётро вобаста ба самти таҳқиқот дуруст дарк намуда, 
масъаларо матраҳ намояд.

Исматуллои Сунъатулло мақсад ва объекту предмети таҳқиқотро 

дуруст муайян намуда, иҷрои вазифаҳои гузошташударо муваффақона 

анҷом додааст. Дар кори диссертатсионӣ ҳолатҳои нави таҳқиқоти илмӣ 

мушаххасан муайян гардида, онҳо илман асоснок карда шудаанд. Ба он 
ҷанбаҳое, ки федераликунонии Афғонистонро тавсиф месозанд, 
таваҷҷуҳи махсус зоҳир намуда, ҳамин ҳолати навгониҳои рисола дар 

таркиботи нуктаҳои асосии ба дифоъ пешниҳодшаванда инъикос 

гардидаанд.

Диссертант ҷанбаҳои назаравию методологии мавзӯъро таҳлил 

намуда, сатҳи амалишавии онҳоро дар амалияи ҷамъиятӣ нишон 

додааст. Ин ҳолатҳо далели он ҳастанд, ки муаллиф моҳияти масъалаи 

таҳқиқшавандаро дарк намуда, онро ҳам аз назари амалӣ ва ҳам аз 

ҷиҳати назарявӣ асоснок намудааст. Муаллиф дар раванди омӯзишу 

таҳлили мавзӯи диссертатсия низ аз методҳои зарурии таҳқиқоти сиёсӣ ва 

методҳои хосияти синегетикидошта ба таври хуб истифода намудааст.

Афғонистон, ки бо Ҷумҳурии Тоҷикистон марзи тӯлонӣ, 

муштаракоти фарҳангӣ, забонӣ, динӣ ва расму суннатҳо дорад, беш аз 

чор даҳа аст, ки дар ҳолати моҷарогароии доимӣ қарор дорад. Чунин 

вазъият ва авҷ гирифтани баҳсҳо дар мавриди муқовиматҳо ва ҳалли 

онҳо дар Афғонистон наметавонад боиси нигаронии сатҳи гуногун 

нагарданд. Сабаби шиддат гирифтани ихтилофоти этникӣ, пеш аз ҳама, 

дар он аст, ки намояндагии сиёсии қавмҳои кишвар фикр мекунанд, ки 

ҳуқуқҳои онҳо дар кудрати сиёсӣ таъмин нашудааст. Ҳатто 

намояндагони қавми паштун ҳам, ки қудрати сиёсиро дар даст доранд, аз 

мавқеи худ дар ҳокимият розӣ нестанд. Муҳаққиқоне, ки нақшаи қавмии 

Афғонистонро таҳия намудаанд, ба мавҷудияти 55-57 гурӯҳи этникӣ 

таъкид мекунанд, ки бо 33 забон гуфтугӯ менамоянд. Ба ин далел 

Афғонистонро баъзе коршиносон музеи қавмҳо, забонҳо, мазҳабҳо, 
расму суннатҳои гуногун меноманд.

Диссертант дар ҳалли масъалаи муқаррар намудани мақом ва нақши 

федерализм дар низоми муносибатҳои ҷомеаи Афғонистон тавсиф 

намуда, фаҳми умумии он ва сабабҳои сар задани баҳси федерализм дар 

Афғонистонро тӯлонӣ шудани ҷанг, ихтилофҳои сиёсӣ, идеологӣ, 

мазҳабӣ, қавмӣ, забонию самтӣ аз як тараф ва мудохилаи кишварҳои 

минтақавӣ ва қудратҳои ҷаҳонӣ аз тарафи дигар меҳисобад. Таҷрибаи 

чанд соли ҷанг нишон медиҳад, ки дар баробари дигар омилҳо 

ихтилофоти қавмӣ дар солҳои ахир хеле тезутунд гаштааст.

Теъдоди қавмҳои Афғонистон ҳамеша мавзуи баҳснок буда, феълан 
дар ин бора маълумоти расмии боэътимод вуҷуд надорад.

Муаллифи диссертатсия дар рафти таҳқиқот ба масъалаҳои 

мухталифи низоми миллию этникӣ ва таъсири онҳо ба равандҳои сиёсӣ 

дар шароити Афғонистон таваҷҷуҳи хоса намуда, ба натиҷаҳои назаррас 

ноил гардидааст. Дар робита ба ин, тарҳи федералии режими сиёсии 

Афғонистон мавриди омӯзиш қарор гирифтаанд.

Исматуллои Сунъатулло дар рафти таҳқиқоти диссертатсионӣ 

мақоми вахдати миллиро дар низоми навини ҷомеаи афғонӣ омухта, ба 

хулосаҳои муайян расидааст. Баррасӣ намудани омилҳои берунӣ барои 

муайян кардани дурнамои рафъи буҳрони Афғонистон аҳамияти муҳим 

дорад. Бо дарназардошти раванди ҳамгироии Авруосиё масъалаи шакли 

ояндаи низоми давлатии Афғонистон ва дахолати Ғарб ба корҳои 

дохилии кишварҳои Осиё таваҷҷуҳи таҳлилгарони соҳаи муносибатҳои 

байналмилалиро ба худ мекашад. Дар ин робита, шаклҳои гуногуни 

низоми ояндаи давлати Афғонистон ҳамчун иштирокчии муносибатҳои 

байналмилалӣ аз ҷониби давлатҳои манфиатдор пешбинӣ шудаанд. Ин 

масъала барои Афғонистон нав нест ва барои ҳалли он, ғояҳои 

мухталиф, аз ғайримарказонидани одии қудрат сар карда, то ташкили 

шакли парламентии ҳукумат ва низоми федеративии Афғонистон таҳия 

ва пешниҳод карда шуданд. Муаллиф чунин масъалаҳои пешомади 

инкишофро мавриди таҳлил ва натиҷагириҳо қарор додааст.

Аҳамияти илмию амалии натиҷаҳои диссертатсия дар он ифода 

меёбад, ки тағйиротҳои сифатии равандҳои муосири сиёсии кишвар 

мавриди омӯзиш, таҳлил ва хулосагириҳои саҳеҳ қарор гирифтаанд. 

Натиҷаҳои бадастовардашударо метавон дар таҳқиқотҳои минбаъда, дар 

раванди масъалаҳои миллию этникӣ ва таъсири онҳо ба равандҳои 

сиёсии Афғонистон истифода намуд.

Ҳамзамон маводҳои рисоларо дар рафти таълими бахшҳои 

гуногуни илмҳои сиёсӣ ва илмҳои дигари иҷтимоӣ, бахусус 
моҷарошиносӣ метавон истифода намуд.



Дар се боби диссертатсия мавзӯҳо ба таври амиқ мавриди таҳлил ва 

хулосагириҳо қарор гирифтаанд.

Дар қисмати аввали диссертатсия, асосан масъалаҳои назариявию 

методологии таҳқиқи таҳаввули симои этникию сиёсии Афғонистон, 

хусусиятҳои асосии он мавриди омӯзиш ва хулосагириҳо қарор дода 

шудаанд. Бештар тарзи муносибати консептуалӣ истифода гардида, 

вазифаҳои таҳқиқотӣ анҷом дода шудаанд. Дар он таваҷҷуҳи асосӣ ба 

масъалаҳое дода шудааст, ки тахдили вазъи таърихию этникии 

Афғонистон, нақши ҳизбу ҳаракатҳои сиёсӣ дар танзими масъалаҳои 

миллию этникӣ ва моҳияти қавмии ҳаракатҳои сиёсии муосири 

Афғонистонро дар бар мегирад. Муаллиф бештар ба мазмун ва моҳияти 

масъалаи миллию этникӣ назар намуда, андешаҳоро тавассути овардан, 

ҷой додан ва тавсифи назари муҳаққиқони макон ва замони гуногун 

матраҳ намудааст. Диссертант дар натиҷаи таҳқиқоти худ муносибати 

таълимотҳои гуногуни низоми мазкурро мавриди омӯзиш қарор дода, 
мақом ва ҷойгоҳи масъалаи миллиро дар шароити Афғонистон тавсиф 

намудааст. Ӯ инчунин махсусиятҳои раванди федераликунонии 

Афғонистонро дар шароити ҳозира мавриди таҳқиқ қарор дода, ба 

натиҷаҳои муайян расидааст.

Дар қисмати дуюми рисолаи дисертатсионӣ диққати муаллиф ба 

омӯзиши масъалаҳои моҳият ва хосиятҳои асосии назария ва амалияи 

федераликунонӣ ба тахдили таҷрибаи ҷаҳонии демократияи федеративӣ 

ва дарки он дар Афғонистон, воқеияти этникӣ - қавмӣ ва таъсири он ба 

низоми сиёсии кишвар, инчунин андешаи федераликунонии Афғонистон 

аз мавқеи кишварҳои манфиатдор равона гардидааст. Баҳси низоми 

федералӣ бар асоси принсипҳои демократӣ дар Афғонистон баҳси тоза 

аст. Аз ҷониби дигар, бо таваҷҷуҳ ба печидагиҳое, ки роҳҳои амалӣ 

намудани он дар ҷомеа дорад, роҳандозии баҳсҳо ва гуфтугӯҳои амиқ, 

пажӯҳишҳои ҷомеашиносони антропологӣ ва ташкили семинарҳову 

конференсияҳо ва ҳамоишҳои академиро дар ин самт талабгор мебошад. 

Бахши омӯзиш ва фарҳанги «Ҳизби конгресси миллӣ»-и Афғонистон ба 

манзури тавсифи усулҳои назариявӣ ва ҷустуҷӯи механизмҳои амалии 

муносиби низоми федералӣ, дарки дурусти асосҳои федерализм кори 

васееро роҳандозӣ намудааст.

Дар хулосаи диссертатсия муаллиф натиҷаҳои ба даст овардаро баён 

сохта, оид ба истифодаи амалии онҳо тавсияҳои зарурӣ пешниҳод 
намудааст.

Саҳми муаллиф дар омӯзиши масъалаи мазкур дар он аст, ки ӯ 

дархостҳои худро мураттаб намуда, пешниҳодоти амалӣ ва пешбиниҳои 

илмиро дар мавриди масъалаҳои таҳқиқшаванда мушаххасан иброз 

намудааст. Ҳамаи ин шаҳодати он аст, ки муаллиф сатҳи касбияти 

заруриро пайдо намудааст ва қобилият ба таҳқиқоти илмиро дар 
фаъолияти хеш инъикос менамояд.

Аз рӯйи мавзуи диссертатсия муаллиф 5 мақолаи илмӣ дар 

маҷаллаҳои илмии тақризшавандаи Комиссияи олии аттестатсионии 

назди Президенти Ҷумҳурии Тоҷикистон ба табъ расонидааст. 

Ҳамчунин, нуктаҳои асосии таҳқиқот дар 3 конференсия ва семинарҳои 

гуногуни илмию амалии ҷумҳуриявӣ ва байналмилалӣ дар шакли 

маъруза пешниҳод гардидаанд. Теъдоди маводи чопшуда ба банди 35-и 

Тартиби додани дараҷаҳои илмӣ, ки бо Қарори Ҳукумати Ҷумҳурии 

Тоҷикистон аз 30-юми июни соли 2021, таҳти №267 тасдиқ шудааст, 

мувофиқ мебошад.

Дар интишорот натиҷаҳои асосӣ, хулосаҳои таҳқиқот ва тавсияҳои 
муаллиф инъикос гардидаанд.

Автореферат ва корҳои илмие, ки доир ба мавзуи таҳқиқотӣ чоп 

гардидаанд мазмуни асосии рисолаи диссертатсиониро ба таври зарурӣ 
инъикос менамоянд.

Диссертатсия ба талаботи банди 31-33-и Тартиби додани дараҷаҳои 

илмӣ, ки бо Қарори Ҳукумати Ҷумҳурии Тоҷикистон аз 30-уми июни 

соли 2021, таҳти №267 тасдиқ шудааст, мувофиқ мебошад. Он фарогири 

масъалаҳое мебошад, ки ба раванди ташаккул ва инкишофи системаи 

сиёсии Ҷумҳурии Тоҷикистон дар давраи соҳибистиқлолӣ пайваст аст. 

Диссертатсия аз ҷониби муаллиф мустақилона навишта шуда, дорои 

мазмун ва мантиқи ягонаи дохилӣ мебошад. Дар диссертатсия нуктаҳои 

илмие ба ҳимоя пешниҳод шудаанд, ки онҳо дар замони муосир 

навгонии илмӣ маҳсуб меёбанд. Натиҷа ва нуктаҳои асосии ба ҳимоя 

пешниҳодшуда саҳми шахсии муаллифи диссертатсия дар раванди 

омӯзиши масъалаҳои миллию этникӣ ва моҳияти қавмии ҳаракатҳои 

сиёсии муосири Афғонистонро нишон медиҳанд.

Дар баробари муваффақиятҳо таҳқиқоти диссертатсионӣ аз баъзе 

норасогиҳо ва иштибоҳҳо холӣ нест. Намунаи онҳоро ба таври зерин 
овардан додан мумкин аст:

1. Муаллиф ҳалли мушкилоти муносибатҳои миллию этникиро дар 

Афғонистон ба низоми федераликунонӣ мансуб медонад. Вале тарҳҳои 

дигари алтернативии тарзи низоми идораи Афғонистон дар масъалаҳои 

миллию этникӣ инъикоси бештари худро дар рисола наёфтаанд;

2. Моҷарои Афғонистон ва ҳалли он дар доираҳои илмии 

муҳаққиқони рус ва русизабон мавриди таҳқиқи васеъ қарор гирифтааст. 

Аммо дар рисолаи мазкур на ҳамаи муҳимтарини онҳо ба чашм мерасад. 

Муаллиф аз чанде тадқиқотҳои онҳо истифода намудааст, вале хуб 
мебуд, ки мавриди истифодаи васеътар қарор мегирифт;

3. Асрҳои муаллифони ҳамсоякишварҳои Осиёи Марказӣ, эронию 

покистонӣ дар мавзӯи Афғонистон ва қазияи он дар рисола сарфи назар 

шудааад;

4. Ба нақши калидии ду ҳамсоякишвар Покистон ва Эрон нисбати 

қазияи Афғонистон бояд таваҷҷӯҳ зоҳир мегардид, зеро дар мавриди мавзӯи 

федерализми “афғонӣ” бидуни шак ҳар ду кишвар бетараф буда 

наметавонанд;

5. Дар хулосаву тавсияҳои рисола дар бораи мавқеи Тоҷикистон ва 

манзалати он нисбати Афғонистон ва қазияи он, назари муаллиф мушаххас 

нест ва ё худдорӣ шудааст.

Дар маҷмуъ диссертатсияи мазкур таҳқиқоти анҷомёфта ба ҳисоб 

рафта, норасогиҳои дар боло зикршуда арзиши илмии онро кам 
намегардонанд.

Хулоса, рисолаи диссертатсионии Исматуллои Сунъатулло бо 
рӯзмаррагӣ ва навгониҳои худ фарқ намуда, ба талаботҳо оид ба корҳои 

диссертатсионӣ дар мавриди дарёфти дараҷаи илмии номзади илм 

мувофиқ буда, муаллифи он сазовори ноил гардидан ба дараҷаи илмии 

номзади илмҳои сиёсӣ аз рӯйи ихтисоси 23.00.02 - Ниҳодҳо, равандҳо ва 

технологиҳояи сиёсӣ мебошад.

Тақризи мазкур ба талаботи банди 71-72-и Тартиби додани 

дараҷаҳои илмӣ, ки бо Қарори Ҳукумати Ҷумҳурии Тоҷикистон аз 30- 

уми июни соли 2021, таҳти №267 тасдиқ шудааст, мувофиқ мебошад.

